Ruth: Pennod 1(i)
Cefndir a chyflwyniad
Mae’r hanes yn y llyfr yma’n werthfawr, yn hyfryd ac yn arbennig. Mae’n hanes gwerthfawr fel hanes gwaith Duw yn y byd. 
Mae hanes yn rhannu’n gyfnodau ac mae bywyd mewn cyfnodau hefyd. Mae’n beth da i wybod pa gyfnod dyn ni ynddo. 
Rhoddodd un pregethwr amlinelliad bras iawn o’r Beibl mewn pump cyfnod (y Parch. Gwynn Williams, Caerdydd)  gan ddefnyddio dwy lythyren sef  D a C:

1. Duw a’r Creu

2. Dyn a’r Cwymp

3. Dyfodiad Crist

4. Dyddiau Cred (ein dyddiau ni)

5. Diwedd y Cwbl (pan ddaw Iesu Grist yn ôl.)

Mae’r pump cyfnod yna’n crynhoi’r cyfan o’r dechrau i’r diwedd. Rydyn ni’n perthyn i ddyddiau cred pan mae’r efengyl i fynd allan i’r holl fynd – yr amser sydd cyn diwedd y cwbl.

Rydyn ni’n darllen fod hanes Ruth yng nghyfnod y Barnwyr (Ruth 1:1), sef cyfnod ‘Dyn a’r Cwymp’; y cyfnod pan roedd paratoi mawr cyn i Iesu Crist ddod i’r byd. Yn hanes yr Israeliaid, dyma’r cyfnod rhwng mynd i mewn i wlad Canaan (hanes Josua) a chyfnod y brenin cyntaf (pan ddaeth Saul yn frenin); yn y cyfnod yma roedd Barnwyr yn codi o bryd i’w gilydd mewn gwahanol rannau o’r wlad ac yn troi pobl llwythau Israel yn ôl at gyfraith Duw. 

Ond, roedd o’n gyfnod tywyll, tywyll iawn yn ysbrydol. Roedd yna gyfnodau hir pan roedd y bobl wedi troi cefn ar Dduw; yn anghofio Duw. Roedden nhw’n byw yng nghanol pobl oedd yn addoli duwiau eraill ac roedden nhw’n cael eu denu at dduwiau ffals hynny. Roedd Duw yn eu ceryddu nhw – roedd newyn yn dod; ymosodiadau’n dod, ac wedyn roedd y bobl yn sylweddoli fod rhywbeth o’i le ac yn  holi, “ Beth ydyn ni wedi’i wneud?” Wedyn byddai Duw’n codi dynion a merched i’w harwain yn ôl ato’i hun. (Dyma enwau rhai ohonyn nhw – Gideon, Samson Jefftha, Debora, Ehud.) 

Er ei fod o’n gyfnod tywyll mae’n rhaid i ni gofio fod Duw ar waith.

Mae yna ryw fath o debygrwydd i’n dyddiau ni yma yng Nghymru; mae Cristnogion yn brin; mae gwybodaeth am Dduw ac am Iesu yn brin ac mae gwybodaeth o air Duw (y Beibl) yn brin.
Dyma beth ddarllenwn ni am gyfnod y Barnwyr yn y Beibl,
Roedd pawb yn gwneud beth roedden nhw'n feddwl oedd yn iawn. (Barnwyr 17:6)

Roedd hyn yn arbennig o wir yn y cyfnodau rhwng y Barnwyr. Mae o’n ddisgrifiad teg o’n dyddiau ni hefyd.
Ond yn anffodus, mae’n ddisgrifiad teg yn aml iawn o’n heglwysi, a dyna’r gofid mawr. Yn ôl yng Nghyfnod y Barnwyr roedd pobl Israel yn gwneud beth roedden nhw eisiau.  

Yn yr hanes am Ardd Eden rydyn ni’n darllen fod Duw wedi dweud fel hyn: 

“Byddi di a'r wraig yn elynion. Bydd dy had di a'i had hi bob amser yn elynion. 

Bydd e'n sathru dy ben di, a byddi di'n taro ei sawdl e.” (Genesis 3:15)
Siarad â’r sarff neu Satan mae Duw yma (yr un a dwyllodd Adda ac Efa i bechu). Mae Duw’n addo y bydd un yn dod, wedi ei eni o wraig, a fyddai’n sathru Satan.  Cyfeirio at Iesu mae o wrth gwrs. Ac mae hanes bywyd Ruth yn rhan o hanes y paratoi ar gyfer Iesu’n dod i’r byd.  Mae’n rhan o’r hanes sut wnaeth Duw wneud yn siŵr fod achubwr yn dod i orchfygu (i guro) Satan un waith ac am byth.  Yn Mathew 1: 5-6 gwelwn goeden deuluol Iesu a phwy sy’n cael ei henwi yno ond Ruth!:

Salmon oedd tad Boas (a Rahab oedd ei fam), Boas oedd tad Obed (a Ruth oedd ei fam), Obed oedd tad Jesse, 6 a Jesse oedd tad y Brenin Dafydd.

Mae Duw bob amser ar waith.  Mae’n arwain hanes i’w ddiwedd, pan fydd Iesu’n ymddangos eto fel Brenin ar bopeth. Hyd yn oed mewn cyfnodau fel ein cyfnod ni peidiwch â chael eich temtio i feddwl nad ydy Duw ar waith.
Ruth: Pennod 1(ii)

Ym mhennod cyntaf llyfr Ruth dyn ni’n ymuno â theulu Elimelech, ei wraig Naomi, a’u meibion Machlon a Cilion. Roedden nhw’n byw ym Methlehem, Jwda sef y lle cafodd Iesu ei eni. Fel dyn ni wedi gweld eisoes roedden nhw’n byw yng nghyfnod y Barnwyr ac roedd newyn yn y wlad. Ar rai cyfnodau roedd Duw yn ceryddu a barnu ei bobl. Doedd Duw ddim yn ddi-hid am beth oedd yn digwydd, na beth roedd ei bobl yn ei wneud (os dyn ni’n caru ein plant dyn ni’n eu ceryddu a’u disgyblu nhw pan mae angen gwneud hynny. Dydi rhiant da ddim yn ddi-hid o’i blant).

Symudodd Elimelech a’i deulu o Fethlehem.  Fe groeson nhw afon yr Iorddonen i Wlad Moab o achos y newyn. Mae’n amlwg bod Elimelech eisiau gofalu am ei deulu. Mae gofalu am eich teulu a darparu ar eu cyfer yn bwysig, 
Mae unrhyw un sy'n gwrthod gofalu am ei berthnasau, yn arbennig ei deulu agosaf, wedi troi cefn ar y ffydd Gristnogol. Yn wir mae person felly yn waeth na'r bobl sydd ddim yn credu. (1 Timotheus 5:8)

Ond, a oedd Elimelech yn iawn i fynd draw i Moab?  

Roedd Duw wedi arwain ei bobl i wlad yr addewid (o fod yn byw fel caethweision yn yr Aifft). Roedd pobl Moab wedi bod yn broblem iddyn nhw ar y ffordd. Roedden nhw’n addoli Duw gwahanol sef Chemosh. Felly oedd e’n iawn i Elimelech adael gwlad yr addewid a mynd i Moab?
Mae sawl un wedi awgrymu fod Elimelech yn dangos diffyg ffydd. Gadawodd wlad yr addewid (Canaan) a mynd i Moab.  Does dim sôn fod pawb wedi gorfod mynd, does dim sôn yn y Beibl fod yr amgylchiadau mor dlawd ac mor llwm nes fod dim dewis ond mudo i wlad arall. Falle fod Elimelech wedi symud er mwyn cadw safon byw ei deulu ar y lefel roedden nhw wedi arfer ag o. Ond, tybed a oedd mynd yn gwanhau dwylo’r rhai oedd wedi aros? Beth am bobl Bethlehem oedd wedi aros – sut oedden nhw’n teimlo wrth weld y teulu ifanc yn symud i ffwrdd?

Falle nad oedd teulu Elimelech wedi meddwl am y bobl eraill; falle eu bod nhw’n dangos ysbryd anfodlon a diamynedd. Falle nad oedden nhw’n trystio Duw ddigon, ac yn dangos eu bod braidd yn ansefydlog wrth symud fel hyn. Pam na fydden nhw wedi mynd at rai o lwythau eraill Israel? Pam oedd rhaid iddyn nhw fynd i Moab – i dir y gelyn, i dir pobl annuwiol? Pam briododd y meibion ferched o Moab ac nid merched Israel? Doedd Israel ddim mor bell i ffwrdd na allen nhw fod wedi mynd yn ôl i briodi merch o Israel. 

Yn Moab fe drodd pethau’n chwerw iawn, iawn i’r teulu.
Ruth: Pennod 1(iii)

“Peidiwch galw fi yn ‘Naomi’. Galwch fi'n ‘Mara’.” (Ruth 1:20)

Ystyr Naomi ydy melys, ac ystyr Mara ydy chwerw, ac yn yr adnod hon gwelwn fod  Naomi’n chwarae ar eiriau.  Nid yn gymaint ei bod hi’n chwerw ond fod yr hyn roedd hi wedi’i brofi yn chwerw. Bu farw ei gŵr a’i dau fab yng ngwlad ddieithr Moab.
Penderfynodd Naomi fynd yn ôl i Bethlehem. Ffarweliodd gyda Orpa a Ruth, ei merched-yng-nghyfraith. Dwedodd wrthyn nhw i fynd adre,

“Ewch yn ôl adre, y ddwy ohonoch chi. Ewch yn ôl at eich mamau. Bydded Duw mor garedig atoch chi ac y buoch chi ata i, ac at fy meibion sydd wedi marw. 9 A bydded i Dduw roi cartref i chi a threfnu i chi'ch dwy briodi eto.” (Ruth 1:8-9)
Sa chi di gofyn i Naomi pan oedd hi’n gadael Moab os oedd Duw ar waith ac am wneud rhywbeth mawr yn ei theulu beth fydda hi wedi ddweud? Tybed os mai,

“Na... Be sy gen i? Does neb ar ôl gen i!” fyddai ei hateb hi?
Ond, y gwir yw, roedd Duw ar waith.
Roedd Naomi yn bendant o’r farn nad oedd ganddi hi ddim byd i’w gynnig i’r ddwy ferch ifanc,

Alla i byth gael meibion i chi eto gael eu priodi nhw. 12 Ewch adre, merched i! Ewch! Dw i'n rhy hen i briodi eto. A hyd yn oed petai gobaith, a finnau'n cael gŵr heno ac yn cael plant, 13 fyddech chi'n disgwyl iddyn nhw dyfu? Fyddech chi'n aros amdanyn nhw heb briodi? Na, merched i. Dw i ddim eisiau i chi ddiodde fel fi. Yr ARGLWYDD sydd wedi gwneud i mi ddiodde.” (Ruth 1:11-13)

Gwrandodd Orpa ar eiriau Naomi ac aeth yn ôl at ei theulu. Ond, aros hefo’i mam-yng-nghyfraith wnaeth Ruth. Fel dyn ni wedi darllen doedd na ddim byd amlwg i beri i Ruth fod eisiau aros hefo Naomi. Ond mae’n glynu hefo hi – pam?
Yr allwedd i ddeall pam ydy ei bod hi wedi dod i gredu yn Nuw Israel, yr ARGLWYDD, Iahwe.  Roedd hi wedi bod yn rhan o’r teulu yma, a’r unig wybodaeth oedd ganddi o’r Duw go iawn oedd beth welodd hi ar aelwyd Elimelech. 
Mae geiriau Ruth i Naomi yn rhai enwog yn y byd Cristnogol,

Dw i am fynd i ble bynnag fyddi di yn mynd. A dw i'n mynd i aros ble bynnag fyddi di'n aros. Bydd dy bobl di yn bobl i mi, a dy Dduw di yn Dduw i mi. 17 Ble bynnag fyddi di yn marw, dyna ble fyddai i yn marw ac yn cael fy nghladdu. Boed i Dduw ddial arna i os bydd unrhyw beth ond marwolaeth yn ein gwahanu ni'n dwy.” 

 (Ruth 1:16-17)
Roedd Ruth wedi cael ei chodi a’i magu i addoli Chemosh, duw y Moabiaid. Dyna’r duw oedd yn rhan o ddiwylliant yr ardal. Ond doedd Ruth ddim am fynd yn ôl i addoli Chemosh; roedd hi eisiau mynd ymlaen a chael Duw Israel yn Dduw iddi hi. Y Duw byw go iawn fyddai ei Duw personol hi, ‘yn Dduw i mi.’
Roedd Ruth o ddifri; nid geiriau gwag oedd hi’n eu hadrodd. Doedd ganddi hi ddim i’w ennill drwy ddilyn Naomi; doedd y rhagolygon o wneud hynny ddim yn rhai addawol.  
Yn ein cymdeithas ni heddiw mae pobl yn taflu geiriau i ffwrdd yn hawdd – un enghraifft ydy  ‘OMG’. Cabledd ydy o wrth gwrs,  rhywbeth i ddweud i lenwi tawelwch. Ond nid dyna beth oedd o i Ruth, roedd hi o ddifri pan oedd hi’n defnyddio enw Duw ac yn dweud,  Bydd dy bobl di yn bobl i mi, a dy Dduw di yn Dduw i mi.

Yn yr 21ain ganrif dyn ni’n gallu edrych yn ôl a gweld Duw yn Iesu Grist, a dyn ni’n gallu edrych ar fywyd Iesu Grist ar y ddaear. Roedd Ruth yn gweld Duw yn hanes Israel, ei fod o wedi dod a nhw allan o’r Aifft, ei fod o wedi rhoi gorchmynion iddyn nhw, ei fod wedi rhoi addewidion iddyn nhw am y Meseia. Mae’r dystiolaeth sy ganddon ni yn llawer cryfach na’r hyn oedd gan Ruth, ond eto fe ddaeth hi i gredu yn Nuw y Beibl, a glynodd wrtho fo.

Er iddi fod wedi bod yng nghwmni teulu oedd (gallwch chi ddadlau) ’chydig bach yn wan eu ffydd, serch hynny roedd Duw ar waith yn ei bywyd hi, ac fe glywodd hi lais Duw a phrofi ei Ysbryd ar waith yn ei chalon.
Ruth: Pennod 1(iv)

“Bydd dy bobl di yn bobl i mi.” (Ruth 1:16)

Roedd Ruth nid yn unig wedi rhoi ei hun i Dduw, roedd hi hefyd wedi ymroi i bobl Dduw,

Bydd dy bobl di yn bobl i mi, a dy Dduw di yn Dduw i mi. (Ruth 1:16)
Mae gan Dduw ei bobl ar y ddaear. Mae’r credinwyr sy’n byw ar hyd a lled y byd yn un teulu o bobl – pobl Dduw. Yn amser Ruth pobl Israel, pobl Bethlehem fyddai’r teulu hwnnw, ac o hyn ymlaen nhw fyddai ei phobl hi. Y bobl yna oedd am fod yn deulu ysbrydol iddi hi.

Nawr, yn ein hoes ni rydyn ni’n ymuno ag eglwys Iesu Grist, ac yn benodol, eglwys leol Iesu Grist. Ydyn, dyn ni yn perthyn i deulu byd-eang ond mae’n bwysig ein bod ni’n perthyn i’r teulu yn lleol hefyd. 

Glynu wrth Dduw sy’n dod gyntaf, ond yn dilyn hynny rhaid glynu wrth ein cyd-Gristnogion. Mae hyn yn arwydd o waith Ysbryd Duw yn ein calonnau ni.
Mae’r Beibl yn sôn am anawsterau pan mae pobl o wahanol gefndiroedd yn dod at ei gilydd mewn un eglwys, ond mae nhw’n dod yn UN yn Iesu Grist, yn perthyn i un corff, corff Crist.  Doedd yna ddim ysbryd annibynnol yn Ruth, doedd hi ddim yn dweud, “Dw i wedi dod i gredu, nawr dw i am fynd i ffwrdd ar fy liwt fy hyn.” Na, wedi iddi hi ffeindio Duw roedd hi am lynu wrtho fe a’i bobl hefyd. Roedd hi’n gweld bod angen ac eisiau cymdeithas pobl Dduw arni hi.
Mae hyn yn esiampl i ni o be sy’n digwydd pan mae Duw ar waith; rydyn ni’n dod i garu’n gilydd. Rydyn ni’n dod yn rhan o un teulu, sef teulu Iesu Grist,
50 Mae pwy bynnag sy'n gwneud beth mae fy Nhad nefol eisiau yn frawd a chwaer a mam i mi.” (Mathew 12:50)
Mae’n amlwg fod Ruth wedi ystyried goblygiadau neu gost yr ymrwymiad roedd hi’n ei wneud. Roedd hi’n deall y byddai hi’n rhannu sefyllfa pobl Dduw,

Dw i am fynd i ble bynnag fyddi di yn mynd. A dw i'n mynd i aros ble bynnag fyddi di'n aros. (Ruth 1:16)
Byddai rhai yn dadlau mai dyna beth ddylai Elimlech fod wedi wneud yn y lle cyntaf – aros a rhannu profiadau ei bobl. Aros wnaeth Ruth.
Mae hanes yn y Testament Newydd am ddyn ifanc cyfoethog yn dod at Iesu Grist i ofyn cwestiwn,

Aeth dyn at Iesu a gofyn iddo, “Athro, pa weithred dda sy'n rhaid i mi ei gwneud i gael bywyd tragwyddol?”

21 Atebodd Iesu, “Os wyt ti am gyrraedd y nod, dos, a gwertha dy eiddo i gyd a rho'r arian i bobl dlawd. Wedyn cei drysor yn y nefoedd. Yna tyrd, dilyn fi.” 

22 Pan glywodd y dyn ifanc hyn, cerddodd i ffwrdd yn siomedig, am ei fod yn ddyn cyfoethog iawn. (Mathew 19: 16, 21-22

Trodd y dyn ifanc yn ôl yn hytrach na rhoi heibio ei gyfoeth anferth. 
Wedyn ar y llaw arall dewisodd Moses fod gyda pobl Dduw yn hytrach na chael teitl ‘Tywysog yr Aifft’ a byw yn nhŷ Pharo. Cafodd ei fagu mewn moethusrwydd – ond roedd o’n gwybod i bwy roedd o’n perthyn. Dewisodd ddioddef gyda phobl Dduw yn hytrach na chael mwynhau pleserau pechod dros dro. [Pechod a bywyd pechadurus - gwneud pethau oedd yn groes i ewyllys a dymuniad Duw.]
24 Ffydd wnaeth i Moses, ar ôl iddo dyfu, wrthod cael ei drin fel mab i ferch Pharo. 25 Yn lle mwynhau pleserau pechod dros dro, dewisodd gael ei gam-drin fel un o bobl Dduw. 26 Roedd cael ei amharchu dros y Meseia yn fwy gwerthfawr yn ei olwg na holl drysor yr Aifft, am ei fod yn edrych ymlaen at y wobr oedd gan Dduw iddo. (Hebreaid 11:24-26)
Roedd Ruth yn ystyried ei sefyllfa hi o ddifri ac yn edrych i’r dyfodol. Roedd hi’n sylweddoli y byddai rhaid iddi ddyfalbarhau,

17 Ble bynnag fyddi di yn marw, dyna ble fyddai i yn marw ac yn cael fy nghladdu. Boed i Dduw ddial arna i os bydd unrhyw beth ond marwolaeth yn ein gwahanu ni'n dwy.” (Ruth 1:17)

Trwy ras (haelioni Duw) dyna wnaeth hi – glynu wrth Dduw a’i bobl hyd y diwedd.

Mae yna arwyddion ym mywyd Ruth sy’n dangos fod Duw ar waith. Roedd Duw wedi gweithio drwy fywydau’r teulu hwn, ac mae’n hanes rhyfeddol.
Beth allwn ni ei ddysgu o’r hanes?
Mae Duw ar waith ym mhob cyfnod ac ym mhob sefyllfa.  Mae ein cyfnod ni heddiw yn anodd a thywyll mewn sawl ffordd ond dydy Duw byth yn cysgu. Rhaid i ni gofio ei fod ar waith. 
Mae’n bwysig nad ydyn ni’n gostwng ein safonau oherwydd yr amgylchiadau dyn ni’n byw ynddo. Mae rhai’n dweud fod Elimelech wedi gostwng ei safonau - ond mae Duw yn abl i ddefnyddio pobl na fydden ni byth wedi breuddwydio y byddai’n eu defnyddio. Mae hyn yn wir drwy’r Beibl i gyd. 
Pwy fyddai’n meddwl mai merch o wlad Moab fyddai’n hen fam-gu y Brenin Dafydd? (A Iesu ei hun yn cael ei alw’n Fab Dafydd).
Mae Duw ar waith ac yn gweithio mewn ffyrdd annisgwyl yn aml. Gadewch i ni fod yn ffyddlon iddo, a chael ein calonogi gan yr hanes. Gadewch i ni fod yn effro i weld ble mae Duw ar waith yn ein dyddiau ni. 

